
ABSTRAK

Permasalahan kesejahteraan psikologi dalam kalangan pelajar sekolah
menengah pada pasca perintah kawalan pergerakan telah menjadi perbincangan isu
kesihatan mental kebelakangan ini. Kajian ini bertujuan mengenal pasti hubungan
kemurungan, kebimbangan dan stres terhadap terhadap kesejahteraan psikologi dalam
kalangan pelajar sekolah menengah pada pasca perintah kawalan pergerakan. Kaedah
kajian kuantitatif digunakan untuk mendapatkan data melalui soal selidik Patient
Health Question-9 (PHQ-9), General Anxiety Disorder (GAD-7), Depression Anxiety
Stress Scale (DASS) dan Kesejahteraan oleh Ryff terhadap seramai 274 responden
dari beberapa buah sekolah menengah di negeri Selangor. Keputusan kajian
menunjukkan bahawa kemurungan, kebimbangan dan stres masing-masing
mempunyai hubungan yang sangat lemah terhadap kesejahteraan psikologi. Walaupun
hubungan kemurungan menunjukkan arah negatif, manakala kebimbangan dan stres
menunjukkan arah positif, ketiga-tiga pemboleh ubah ini tidak signifikan dari segi
statistik (p > 0.05). Oleh itu, hipotesis kajian ditolak, menandakan bahawa tiada kesan
ketara antara kemurungan, kebimbangan dan stres terhadap kesejahteraan psikologi
pelajar pada pasca PKP. Dapatan kajian ini dapat digunakan sebagai panduan bagi
membantu pihak pengurusan sekolah dan pengkaji akan datang terhadap keprihatinan
kesejahteraan psikologi murid. Maka, beberapa penekanan bagi cadangan-cadangan
berikut perlulah diutamakan, iaitu seperti sokongan sosial, keadaan persekitaran atau
mekanisme daya tindak, mungkin memainkan peranan yang lebih penting dalam
mempengaruhi kesejahteraan psikologi pelajar semasa tempoh pemulihan selepas
pandemik. Kajian lanjut dicadangkan untuk meneroka faktor-faktor ini dengan lebih

mendalam.



ABSTRACT

The problem of psychological well-being among high school students after the
movement control order has recently discussed mental health issues. This study aims
to identify the relationship between depression, anxiety and stress on psychological
well-being among high school students after movement control orders. Quantitative
research methods were used to obtain data through Patient Health Question-9 (PHQ-
9), General Anxiety Disorder (GAD-7), Depression Anxiety Stress Scale (DASS) and
Well-being by Ryff on a total of 274 respondents from several secondary schools. in
the state of Selangor. The results of the study show that depression, anxiety and stress
each have a very weak relationship with psychological well-being. Although the
relationship of depression shows a negative direction, while anxiety and stress show a
positive direction, these three variables are not statistically significant (p > 0.05).
Therefore, the research hypothesis is rejected, showing that there is no significant
effect between depression, anxiety and stress on students' psychological well-being
after MCO. The findings of this study can be used as a guide to help the school
management and future researchers regarding the psychological well-being of
students. Therefore, some emphasis for the following recommendations should be
prioritized, such as social support, environmental conditions or response mechanisms,
may play a more important role in influencing the psychological well-being of students
during the post-pandemic recovery period. Further research is suggested to explore

these factors in more depth.

BAB 1

PENGENALAN

1.1 Pengenalan

Kemurungan, kebimbangan dan stres merupakan isu kesihatan mental yang
semakin mendapat perhatian dalam kalangan masyarakat global, terutamanya dalam
konteks pelajar di sekolah menengah. Dalam tempoh yang mencabar akibat pandemik
COVID-19, pelaksanaan Perintah Kawalan Pergerakan (PKP) telah memperkenalkan
norma baharu yang membawa kepada perubahan drastik dalam kehidupan pelajar.
Gangguan dalam pembelajaran bersemuka, peralihan kepada pembelajaran dalam
talian, serta ketidakpastian mengenai masa hadapan telah menyumbang kepada

peningkatan tekanan psikologi dalam kalangan pelajar.

Setelah berakhirnya PKP, keadaan kembali normal dari segi kebebasan
bergerak dan interaksi sosial. Namun, kesan psikologi yang ditinggalkan oleh tempoh
pandemik dan PKP masih belum pulih sepenuhnya. Dalam tempoh pasca PKP ini,
pelajar masih berdepan dengan cabaran untuk menyesuaikan diri dengan persekitaran
yang kembali berubah dan ini berpotensi menjejaskan kesejahteraan psikologi mereka
yang mana ia boleh memberi tekanan tambahan terhadap kesejahteraan psikologi

mereka. Oleh itu, kajian ini bertujuan untuk menyelidiki hubungan antara

1



kemurungan, anxiety, dan stres terhadap kesejahteraan psikologi dalam kalangan

pelajar pasca PKP.

Perintah Kawalan Pergerakan (PKP) yang dilaksanakan di Malaysia bagi
mengekang penularan COVID-19 telah mengubah cara hidup masyarakat secara
mendadak. Walaupun PKP telah berjaya mengawal penyebaran virus, kesannya
terhadap kesihatan mental pelajar masih terasa walaupun selepas tempoh PKP
berakhir. Tempoh pasca PKP ini menuntut pelajar untuk menyesuaikan diri dengan

kehidupan yang kembali berubah.

Kajian ini penting untuk mengenal pasti sejauh mana faktor-faktor ini memberi
kesan kepada kesejahteraan psikologi pelajar serta untuk merumuskan strategi
sokongan yang sesuai. Dengan memahami hubungan ini, institusi pendidikan dapat
mengambil langkah proaktif dalam menyediakan perkhidmatan sokongan yang
diperlukan untuk membantu pelajar menyesuaikan diri dan mengekalkan

kesejahteraan psikologi mereka dalam fasa pemulihan ini.

1.2 Latar Belakang Kajian

Kesejahteraan psikologi membawa maksud suatu sifat dan usaha untuk
mencapai kesempurnaan dalam membuktikan potensi individu sebenar (Ryff, 1989).
Menurut Ryff dan Singer (2008), kesejahteraan psikologi adalah hasil daripada
penilaian atau penilaian seseorang terhadap dirinya yang juga merupakan penilaian
terhadap pengalaman hidupnya. Penilaian terhadap pengalaman boleh menyebabkan

seseorang itu menyerah kepada keadaan yang menjadikan kesejahteraan psikologinya



rendah atau usaha memperbaiki keadaan hidupnya bagi meningkatkan kesejahteraan
psikologinya. Menurut Ryff (2007), dipetik oleh Bano (2014), ciri-ciri orang yang
mempunyai kesejahteraan psikologi merujuk kepada pandangan Rogers (1961) ialah
seseorang yang berfungsi secara sepenuhnya, pandangan Maslow (1971) pula merujuk
kepada aktualisasi diri, diikuti pandangan Jung tentang individu manakala pandangan
Allport tentang konsep kematangan pula sepadan dengan konsep Erikson (1950) yang
menggambarkan individu yang mencapai integrasi dan bukannya putus asa. Menurut
Samod, S. A., Sapaat, S., & Shiang, L. J. (2021), kesejahteraan psikologi boleh
digambarkan sebagai memperolehi kebahagiaan, kepuasan hidup dan ketiadaan gejala
kemurungan. Isu atau masalah kesihatan mental dan tekanan emosi merupakan isu
kesihatan masyarakat yang semakin kritikal terutama pada pasca pandemik COVID-
19. Maklumat ini diperoleh berdasarkan peningkatan yang ketara dalam jumlah
individu yang mendapatkan bantuan melalui Talian Bantuan Perkhidmatan Sokongan
Psikososial (MHPSS) dan Kementerian Kesihatan Malaysia (KKM), terutamanya

selepas tempoh pandemik (Sumber: Berita Harian, 10 Oktober 2022).

Terdapat pelbagai jenis masalah kesihatan mental seperti kemurungan,
halusinasi, delusi atau gejala gangguan psikotik, kebimbangan, tekanan, bipolar dan
lain-lain. Namun demikian, masalah yang paling biasa oleh pesakit mental ialah
kemurungan, kebimbangan dan tekanan. Laporan Kesihatan dan Morbiditi
Kebangsaan (NHMS, 2020) mendapati tiga daripada setiap sepuluh orang dewasa
berumur 16 tahun ke atas di Malaysia akan mengalami masalah kesihatan mental.
Pemerhatian terhadap kesihatan mental pelajar pula melibatkan tiga isu utama iaitu
tekanan, kebimbangan dan kemurungan. Tekanan ialah gangguan emosi yang berupa

kesedihan dan keletihan sebagai tindak balas terhadap peristiwa kehidupan seperti

kekecewaan. Perkara ini merupakan antara masalah utama dalam kalangan pelajar
yang turut diklasifikasikan sebagai gangguan mental Sherina dan Kaneson (2003).
Masalah kesihatan mental yang umumnya dialami oleh pelajar adalah tekanan,

kebimbangan, serangan panik dan kemurungan akibat perubahan norma kehidupan.

Kesihatan mental merupakan keadaan kesejahteraan psikologi yang merujuk
kepada individu yang sedar akan keupayaan mereka, boleh berhadapan dengan
tekanan hidup normal, boleh berkerja dengan produktif dan menyumbang kepada
komuniti mereka (World Health Organization, n.d.). Kesihatan mental merupakan
elemen penting yang perlu ditanam dalam diri individu supaya mereka dapat
mengukuhkan sepenuhnya peranan mereka untuk menangani tanggungjawab dan
mencapai potensi mereka. Sebagai usaha memastikan kesejahteraan psikologi pelajar,
Kementerian Pendidikan Malaysia (KPM) dengan kerjasama Kementerian Kesihatan
Malaysia (KKM) telah memperkenalkan program “Program Minda Sihat”, yang
merangkumi saringan kesihatan mental untuk mengenal pasti tahap kemurungan,
kebimbangan dan stres dalam kalangan pelajar (KPM, Garis Panduan Program Minda

Sihat 2014).

Berdasarkan huraian di atas, jelas menunjukkan bahawa terdapat keperluan
untuk melihat hubungan tahap kemurungan, kebimbangan dan stres terhadap keadaan
kesejahteraan psikologi pelajar sekolah menengah pada masa ini, khususnya pada
pasca perintah kawalan pergerakan (PKP). Memandangkan kurangnya kajian-kajian
terdahulu yang membincangkan hubungan tahap kemurungan, kebimbangan dan stres

pelajar sekolah menengah dengan kesejahteraan psikologi pelajar pada pasca PKP,



maka terdapat keperluan untuk menjalankan kajian ini selepas fasa PKP secara lebih

mendalam.

1.2.1 Definisi, Isu dan Cabaran Kesejahteraan Psikologi

Secara umumnya, kesejahteraan psikologi ialah istilah yang digunakan untuk
menggambarkan keadaan psikologi atau kesejahteraan diri. Kesejahteraan psikologi
secara empirik telah terbukti memberi impak kepada perkembangan positif golongan
pelajar. Kesejahteraan memberikan impak postif terhadap mental individu sehingga
menyebabkan individu berkenaan dapat mengenalpasti perkara yang hilang dalam
hidupnya (Ryff, 1995). Pendapat ini selari dengan Eva et al., (2020) yang melihat
emosi positif akan terhasil daripada kesejahteraan diri boleh meningkatkan prestasi
akademik murid. Individu yang mempunyai autonomi ialah individu yang percaya
dengan kepercayaan dan pemikiran yang ada pada dirinya dan percaya bahawa
kekuatan luar tidak akan dapat mengawalnya (Panahi, S.,2016). Penyelidikan
mengenai remaja atau pelajar sekolah menengah bermula daripada pendekatan defisit
yang matlamatnya adalah untuk mengurangkan keadaan negatif yang dialami oleh
remaja ke arah yang positif. Pendekatan pembangunan belia pula memandang remaja
sebagai individu yang penuh dengan potensi dan menumpukan perhatian terhadap
kekuatan remaja. Suatu konsep yang telah dikaji secara meluas menggunakan dengan
pendekatan pembangunan belia yang positif adalah kesejahteraan psikologi (Viejo,

Mercedes & Ortega-ruiz, 2018).



1.2.2 Definisi, Isu dan Cabaran Kemurungan

Kemurungan atau gangguan kemurungan merupakan sejenis penyakit
perubatan yang akan memberi kesan negatif sama ada biasa dan serius. Penyakit
tersebut memberi kesan terhadap perasaan individu seperti kesedihan dan/atau tidak
berminat terhadap aktiviti yang digemari sebelum ini. Keadaan sedemikian menjadi
penyebab terhadap pelbagai permasalahan emosi dan fizikal sekaligus mengurangkan
kefungsian individu di rumah dan di tempat kerja. Namun demikian penyakit tersebut

boleh dirawat.

Simptom kemurungan ini mempunyai tahap yang berbeza bermula dari tahap
ringan sehinggalah sangat teruk dengan gejala sedih, hilang minat dan keseronokan
terhadap aktiviti yang dianggap menarik sebelum ini berserta perasaan tertekan. Ketika
mengalami kemurungan, seseorang juga mungkin mengalami perubahan dalam selera
makan, mengalami penurunan berat badan atau kenaikan yang tidak berkaitan dengan
pola makan dan menghadapi masalah dalam pola tidur seperti tidur berlebihan atau
insomnia. Masalah ini juga boleh mengakibatkan sering keletihan, kehilangan tenaga
atau menjadi aktif secara fizikal tanpa tujuan (contohnya mundar-mandir, menulis
tangan, ketidakupayaan untuk duduk diam) kemurungan juga boleh mengakibatkan
pertuturan atau pergerakan menjadi perlahan. Kemurungan akan mengakibatkan diri
rasa tidak berharga dan sering rasa bersalah sehingga menjejaskan keupayaan
seseorang untuk berfikir bagi membuat keputusan. Kemurungan secara puratanya
boleh terjadi pada pertama kali ketika usia lewat remaja sehinggalah pada usia

pertengahan yang akan menyerang tidak kira masa.



Setiap individu menginginkan kehidupan yang harmoni dan sejahtera.
Keharmonian dan kesejahteraan merupakan perasaan yang bebas daripada semua
bentuk tekanan mahupun gangguan fizikal dan mental. Menurut Anuar, A., Awang,
M. M., & Ahmad, A. R. (2021), kebajikan adalah kualiti hidup yang diukur yang
melibatkan aspek seperti keyakinan diri, hidup berkeluarga, kualiti kesihatan,
keseronokan, jaminan pekerjaan, pendidikan, status kewangan dan pelbagai lagi.
Wabak global COVID-19 yang melanda ke dalam masyarakat dunia, termasuk rakyat
Malaysia, telah memberi kesan yang signifikan pada kesihatan mental manusia.
Golongan muda, terutamanya pelajar, juga tidak terkecuali dari wabak ini. Situasi
tersebut menyebabkan pelajar perlu menyesuaikan diri dengan gaya hidup norma
baharu. Pembelajaran dan pengajaran (PdP) telah bertukar kepada atas talian atau
disebut juga sebagai e-pembelajaran. Perubahan yang mendadak ini secara tidak
langsung mempengaruhi psikologi pelajar. Terutama bagi pelajar yang tidak biasa atau
kurang bersedia menghadapi perubahan dalam PdP, mereka cenderung mendapat

tekanan yang memberikan kesan terhadap kesihatan fizikal dan mental mereka.

1.2.3 Definisi, Isu dan Cabaran Kebimbangan

Secara konseptual, definisi kebimbangan menurut American Psychological
Association (APA) adalah keadaan emosi yang dicirikan seperti perasaan tegang,
berfikiran bimbang dan perubahan fizikal seperti peningkatan tekanan darah.
Sekiranya dapat mengenal pasti perbezaan antara kebimbangan biasa dan gangguan
kebimbangan yang memerlukan intervensi perubatan ianya dapat membantu seseorang
mengenali dan merawat keadaan tersebut dengan lebih baik. Kebimbangan adalah

tindak balas yang kompleks terhadap ancaman sebenar atau ancaman yang dirasakan.

Keadaan ini boleh melibatkan perubahan kognitif, fizikal dan tingkah laku seseorang.
Sesetengah orang mungkin mengalami tindak balas ini dalam situasi sosial yang sukar

atau sekitar peristiwa dan keputusan penting.

Tanda-tanda fizikal seperti peningkatan tekanan darah dan rasa loya juga
boleh terjadi. Keadaan ini bertukar daripada kebimbangan biasa sehingga menjadi
gangguan kebimbangan. Ketika kebimbangan mencapai tahap gangguan, ianya akan
mengganggu aktiviti harian. Terdapat beberapa gangguan kebimbangan yang berbeza,
yang boleh menyerang dengan gejala yang berbeza. Gejala biasa adalah perasaan
cemas seperti gelisah, perasaan bimbang yang tidak dapat dikawal, peningkatan
kerengsaan, kesukaran menumpukan perhatian dan kesukaran untuk tidur. Walaupun
kebanyakan orang kadangkala mengalami simptom ini dalam kehidupan seharian,
individu yang mengalami Gangguan Anxiety Am (GAD) akan mengalaminya pada

tahap yang berterusan atau melampau.

1.2.4 Definisi, Isu dan Cabaran Stres

Stres boleh berlaku akibat perubahan yang berlaku dalam badan dan berkaitan
dengan persekitaran. Merujuk kepada Pertubuhan Kesihatan Sedunia (WHO), stres
ditakrifkan sebagai keupayaan untuk mengekalkan hubungan yang harmoni dengan
orang lain, keupayaan untuk mengambil bahagian dalam aktiviti kemasyarakatan dan
keupayaan untuk menyumbang kepada masyarakat (Kementerian Kesihatan Malaysia,
2000). Menurut Noraznida, Marhaini & Haliyana (2022), stres merangkumi tekanan,
konflik, keletihan, ketegangan, panik, gementar, kebimbangan, kemurungan dan

kehilangan daya kekuatan.



